
ఆరవ అధ్యాయం
మంచిని ఆజ్ఞాపించడం మరియు జమాతుతో నమాజులు చేయడం హజ్ యాత్రికునిపై తప్పని సరి:
హజ్ యాత్రికుడు మక్కహ్ లో ఉన్నపుడు మంచిని ఆదేశించడం మరియు నిర్ణీత సమయాలలో ఐదు పూటలా ఫర్ద్ నమాజులు జమాతుతో కలిసి చేయటం అతని యొక్క తప్పనిసరి కర్తవ్యం. అలా చేయమని అల్లాహ్ ఖుర్ఆన్ ద్వారా మరియు తన ప్రవక్త ముహమ్మద్ సల్లల్లాహు అలైహి వసల్లం యొక్క సున్నతుల ద్వారా ఆదేశించి ఉన్నాడు. జమాతుతో కలిసి ఫర్ద్ నమాజులు చేయకుండా మస్జిదులను నిర్లక్ష్యం చేసి, ఇంట్లోనే ఫర్ద్ నమాజులు చేయటమనేది మక్కహ్ వాసులో చాలా మంది చేస్తున్న ఘోరమైన తప్పు. ఇది షరిఅహ్ కు వ్యతిరేకం. ఇలాంటి చెడు పద్ధతిని వారు మార్చుకోవాలి. 
మస్జిదులో జమాతుతో కలిసి నమాజు చేయమని ప్రవక్త ముహమ్మద్ సల్లల్లాహు అలైహి వసల్లం ఆదేశించారు. దీనికి ఆధారం ఇబ్నె మఖ్తూమ్ రదియల్లాహు అన్హును ఆజ్ఞాపించిన ఆయన హదీథు పలుకులు. అతను ప్రవక్త సల్లల్లాహు అలైహి వసల్లం వద్దకు వచ్చి, అంధత్వం కారణంగా మరియు మస్జిదు నుండి తన ఇల్లు దూరంగా ఉన్న కారణంగా జమాతుతో కలిసి నమాజు చేయటం నుండి తనకు మినహాయింపు ఇవ్వమని కోరినాడు. అపుడు ప్రవక్త సల్లల్లాహు అలైహి వసల్లం అతనిని ఇలా అడిగినారు, 
( هَلْ تَسْمَعُ النِّدَاء بِالصَّلَاةِ ؟   فَقَالَ : نَعَمْ .    قَالَ : فَأَجِبْ  مَا أَجِدُ لَكَ رُخْصَةً )
హల్ తస్మఉన్నిదాఇ బిస్సలాతి ఖాల నఅమ్  ఖాల ఫఅజిబ్ మా అజిదు లక రుఖ్సతన్
“నమాజు కొరకు రమ్మని పిలిచే అదాను పలుకులు నీకు వినబడతాయా?”. అవునని అతను జవాబివ్వగా, మస్జిదులో జమాతుతో నమాజు చేయటం అతని కొరకు తప్పని సరి అని ప్రవక్త సల్లల్లాహు అలైహి వసల్లం అతనితో  అన్నారు. 
మరో ఉల్లేఖన ప్రకారం ఆయన ఇలా అన్నారు,
( مَا أَجِدُ لَكَ رُخْصَةً )
మా అజిదు లక రుఖ్సతన్ - “నీ మినహాయింపు కొరకు నాకేమీ తగిన కారణం కనబడటం లేదు.”
ఇంకా ప్రవక్త సల్లల్లాహు అలైహి వసల్లం ఇలా అన్నారు, 
 ( لَـقَدْ هَـمَـمْتُ أَنْ آمُرَ بِاصَّلَاةِ فَـتُـقَامَ ، ثُمَّ آمُرَ رَجُلًا فَيـَؤُمٌ النَّاسَ ، ثُمَّ أَنْـطَلِـقَ إِلَى رِجَالٍ لَا يَـشْهَدُونَ الصَّلَاةَ ، فَأُحَرَّقَ عَلَيْهِمْ بُـيُـوتَـهُمْ بِالنَّارِ )
లఖద్ హమమ్తు అన్ ఆమర బిస్సలాతి ఫతుఖామ,థుమ్మ ఆమర రజులన్ ఫయఉమ్మన్నాస థుమ్మ అన్ తలిఖ ఇలా రిజాలిన్ లాయష్హదూనస్సలాత ఫ ఉహర్రిఖ అలైహిమ్ బుయూతహుమ్ బిన్నారి
“నమాజు కొరకు లేవమని ప్రజలను ఆదేశించి, వారు పంక్తులలో చేరిన తర్వాత, నమాజుకు నాయకత్వం వహించమని ఎవరినైనా ఆదేశించి, నమాజుకు రాని వారి వద్దకు వెళ్ళి, వారి ఇళ్ళకు నిప్పు అంటించాలని నేను అనుకుంటున్నాను.” 
ప్రామాణిక సనద్ పరంపరతో సునన్ ఇబ్నె మాజాలో నమోదు చేయబడిన హదీథును అబ్దుల్లాహ్ ఇబ్నె అబ్బాస్ రదియల్లాహు అన్హుమా ఇలా ఉల్లేఖించారు:

 ( مَنْ  سَمِعَ النِّداآءَ فَلَمْ يَأْتِ ، فَلَا صَلَاةَ لَـهُ إِلاَّ مِنْ عُـذْرِ )
మన్ సమిఅన్నిదాఅ ఫలమ్ యాతి,  ఫలా సలాతలహు ఇల్లా మిన్ ఉద్ రిన్
ఎవరైతే అదాన్ పిలుపు విని కూడా నమాజు కొరకు (మస్జిదుకు) రారో, సముచితమైన కారణం లేకుండా అతని నమాజు స్వీకరించబడదు.
సహీహ్ ముస్లింలో నమోదు చేయబడిన హదీథులో ‘ముస్లింగా అల్లాహ్ ను కలవాలని కోరుకునే వారు అదాన్ పిలుపు ఇవ్వబడినపుడల్లా తమ ఐదు పూటల నమాజులను కాపాడుకోవాలని’ అబ్దుల్లాహ్ ఇబ్నె మస్ఊద్ రదియల్లాహు అన్హు ఉల్లేఖించారు. మార్గదర్శకత్వ మార్గాలను అల్లాహ్ తన ప్రవక్త సల్లల్లాహు అలైహి వసల్లం ద్వారా నిర్దేశించినాడు మరియు ఆ మార్గదర్శకత్వ మార్గాలలో నమాజు కూడా ఒకటి. అయితే మీరు మస్జిదుకు వెళ్ళక, తమ ఇళ్ళలో ఫర్ద్ నమాజులు చేస్తున్నట్లయితే, మీరు ప్రవక్త ముహమ్మద్ సల్లల్లాహు అలైహి వసల్లం యొక్క సున్నతును నిర్లక్ష్యం చేసినవారవుతారు. మరియు అలా నిర్లక్ష్యం చేయడం ద్వారా వెనుక బడి పోయిన వారి వలే మీరు కూడా ఘోరమైన అపాయంలో పడిపోతారు. 
ఎవరైతే సరిగ్గా వుదూ చేసి, ఫర్ద్ నమాజు కొరకు ఏదైనా మస్జిదు వైపుకు వెళతారో, అతని ప్రతి అడుగుకు బదులుగా అల్లాహ్ (అతని ఖాతాలో) ఒక పుణ్యాన్ని వ్రాస్తాడు, అతని స్థాయిని ఒక మెట్టు పెంచుతాడు మరియు ఒక పాపాన్ని / తప్పును మన్నిస్తాడు. ఎవరైతే ఫర్ద్ నమాజులను మస్జిదులలో జమాతుతో చేయరో, అలాంటి వారిలో కపటత్వం ప్రవేశిస్తుంది. అనారోగ్యంతో నడవలేని స్థితిలో ఉన్న సరే, ఒకరిద్దరు వ్యక్తుల సహాయంతో మస్జిదుకు వచ్చి, పంక్తులలో నిలబడి నమాజు చేసే కొందరిని మీరు చూసే ఉంటారు.  
హజ్ యాత్రికుడు పాపకార్యాలకు మరియు తప్పుడు పనులకు దూరంగా ఉండటం తప్పని సరి:

అల్లాహ్ నిషేధించిన పనులన్నింటి నుండి తనను తాను కాపాడుకోవడం ప్రతి హజ్ యాత్రికునిపై తప్పనిసరి విధి అయి ఉంది. వ్యభిచారం, స్వలింగ సంపర్కం, దొంగతనం, వడ్డీ లావాదేవీలు, అనాథల సంపదను వాడుకొనుట, వ్యవహారాలలో మోసగించుట, నమ్మక ద్రోహానికి తలబడుట, సిగరెట్టులు త్రాగుట, మాదక ద్రవ్యాలు మరియు మద్యపానం మొదలైన మత్తుపదార్థాలు సేవించుట, కాలి చీలమండలాల క్రిందుగా బట్టలు ధరించుట మొదలైన తప్పుడు పనులు, పాపపు కార్యాలకు దూరంగా ఉండాలి. గర్వం, అసూయ, ద్వేషం, కపటత్వం, చాడీలు చెప్పుట, ఇతర ముస్లింలను హేళన చేయుట, మ్యూజిక్ పరికరాలను వాడుట లేదా వినుట, రేడియో - టివీ – ప్లేయర్ల వంటి వినోద సాధనాల ద్వారా మ్యూజిక్ / పాటలు వినుట, చదరంగం ఆడుట, జూదం ఆడుట, లాటరీలలో పాల్గొనుట, అనవసరమైన ఫోటోగ్రఫీలో / పెయింటింగులలో కాలక్షేపం చేయుట మొదలైనవి ఏ సమయంలోనైనా మరియు ఏ ప్రాంతంలోనైనా ముస్లింలు చేయకూడదు. ఇవి అల్లాహ్ నిషేధించిన పాపకార్యాలు మరియు తప్పుడు పనులు. అందుకని హజ్ యాత్రికులు మరియు మక్కహ్ వాసులు కూడా వీటిని చేయకూడదు. పవిత్ర స్థలంలో పాపకార్యాలు / తప్పుడు పనులు చేయడమనేది తీవ్రంగా గర్హించదగిన చెడు పనవుతుంది మరియు వాటికి మరింత తీవ్రమైన శిక్ష పడుతుంది. 
ఖుర్ఆన్ లో అల్లాహ్ ప్రకటన ఇలా ఉంది:
وَمَن يُرِدۡ فِيهِ بِإِلۡحَادِۢ بِظُلۡمٖ نُّذِقۡهُ مِنۡ عَذَابٍ أَلِيمٖ ٢٥
వ మన్ యురిద్ ఫీహి బి ఇల్హాదిమ్ బి జుల్ మిన్నుదిఖ్ హు మిన్ అదాబిన్ అలీమ్
మరియు ఎవరైతే పాపకార్యాల వైపు మరలుతారో మరియు చెడు పనులు చేస్తారో, అలాంటి వారికి తీవ్రమైన శిక్షను రుచి చూపుతాము. 22:25

పవిత్ర మక్కహ్ సరిహద్దులలో పాపకార్యాలు, తప్పుడు చేసేవారిని తీవ్రంగా శిక్షిస్తాననే అల్లాహ్ హెచ్చరికలోని ఆ శిక్ష ఎంత కఠినంగా ఉంటుందో ఎవరైనా ఊహించగలరా ? నిస్సందేహంగా అది చాలా కఠినంగా ఉంటుంది మరియు తీవ్రంగా ఉంటుంది. కాబట్టి ప్రతి ఒక్కరూ తప్పుల నుండి, పాపకార్యాల నుండి దూరంగా ఉండాలి. నిషేధించబడిన వాటన్నింటికీ దూరంగా ఉండనంత వరకు హజ్ యాత్రికుని హజ్ మరియు దుఆలు స్వీకరించబడవు మరియు అతనికి క్షమాభిక్ష ప్రసాదించబడదు. 
ప్రవక్త సల్లల్లాహు అలైహి వసల్లం ఇలా బోధించారు:

( مَنْ حَجَّ فَلَمْ يَرْفُثْ ، وَ لَمْ يَفْسُقْ ، رَجَعَ كَيَوْمَ وَلَدَتْهُ أُمُّهُ )
మన్ హజ్జ ఫలమ్ యర్ఫుథ్, వలమ్ యఫ్సుఖ్ , రజఅ కయౌమ వలదత్హు ఉమ్ముహు
ఎవరైతే హజ్ చేసారో మరియు ఎలాంటి అశ్లీల కార్యాలలో పాల్గొనలేదో, హద్దు మీరలేదో (దౌర్జన్యం చేయలేదో) అలాంటి వారు పాపరహితంగా మరలి వస్తారు – ఎలా తల్లి గర్భం నుండి జన్మించినపుడు పాపరహితంగా ఉంటారో, అంత పవిత్రంగా.
పాపాలన్నింటిలో హీనమైన, ఘోరమైన మరియు తీవ్రమైన పాపం ఏదంటే, అల్లాహ్ వద్ద తమ గురించి సిఫారసు చేస్తారని లేదా తమ వ్యాధిని నయం చేస్తారని లేదా తప్పిపోయిన వ్యక్తిని తిరిగి ఇంటికి వచ్చేటట్లు చేస్తారని మృతులను వేడుకోవటం. ఈ సంకల్పంతో కానుకలు, ముడుపులు చెల్లించుకోవటం లేదా వారి కొరకు బలిపశువులను ఖుర్బానీ చేయటం మొదలైనవి స్పష్టంగా అల్లాహ్ నిషేధించిన ఘోర బహుదైవారాధన క్రిందికి వస్తాయి. ఇలాంటి చెడు అలవాట్లు అజ్ఞాన కాలంలోని (జాహిలియ్యహ్) అరబ్బులలో ఉండేవి. వాటిని ఆపటానికి, నిర్మూలించడానికి అల్లాహ్ తన సందేశహరులను పంపాడు మరియు తన దివ్యసందేశాలను అవతరింపజేసాడు. కాబట్టి హజ్ యాత్రలో పాల్గొంటున్న ప్రతి ముస్లింపై మరియు ప్రతి ఇతర ముస్లింలపై అలాంటి బహుదైరాధనలను సమాజం నుండి దూరంగా ఉంచే బాధ్యత ఉంది. ఇంతకు ముందు అలాంటి పాపకార్యాలలో మునిగి ఉంటే, అల్లాహ్ వద్ద తౌబా చేసుకుని, మన్నించమని వేడుకోవాలి. హజ్ కొరకు పవిత్రస్థితిలో తయారవాలి. ఎందుకంటే బహుదైవారాధన ప్రతి మంచి పనినీ పనికి రాకుండా నిర్వీర్యం చేసివేస్తుంది. 
ఖుర్ఆన్ లో అల్లాహ్ ప్రకటన ఇలా ఉంది:

وَلَوۡ أَشۡرَكُواْ لَـحَبِطَ عَنۡهُم مَّا كَانُـواْ يَعۡمَلُونَ ٨٨

వలవ్ అష్రకూ లహబిత అన్హుమ్మా కానూ యఅమలూన్
మరియు ఒకవేళ వారు గనుక ఎవరినైనా అల్లాహ్ కు సమానులుగా చేసి ఉంటే, నిశ్చయంగా వారు చేసినదంతా (ఏ మంచి పని అయినా) వారి కొరకు వ్యర్థమై పోయి ఉండేది. 6:88
బహుదైవారాధనలో అల్పమైన షిర్క్ ఏమిటంటే, అల్లాహ్ పేరుపై ప్రమాణం చేయకుండా, ప్రవక్త పేరు, కాబా పేరు, స్వంత నిజాయితీ మొదలైన వేరే వాటిపై ప్రమాణం చేయుట. కపటత్వంతో ప్రవర్తించకూడదు లేదా కీర్తిప్రతిష్టలు పొందాలనే ఆశతో ఉండకూడదు. ఇంకా ఇలా కూడా పలక కూడదు: “అల్లాహ్ ఏది తలిచినా మరియు మీరు ఏది తలిచినా ...” లేదా “ఒకవేళ అల్లాహ్ మరియు మీరు అక్కడ లేకపోతే, నేను నష్టపోయేవాడిని, ప్రమాదాన్ని ఎదుర్కొనే వాడిని ...” వంటి షిర్క్ మాటలు అస్సలు పలక కూడదు. అంతేగాక ఇలాంటి షిర్క్ మాటలు పలకవద్దని ఇతరులకు కూడా చెప్పవలెను. 
ప్రవక్త సల్లల్లాహు అలైహి వస్లలం ఇలా బోధించారు:

 ( مَنْ حَـلَـفَ بِغَـيْـرِ اللهِ فَـقَـدْ كَـفَـرَ أَوْ أَشْـرَكَ )
మన్ హలఫ బిగైరిల్లాహి ఫఖద్ కఫర అవ్ అష్రక
 “అల్లాహ్ పేరు పై గాకుండా ఇతరుల పేర్లపై ప్రమాణం చేసేవారు అవిశ్వాసం చేస్తున్నారు (కుఫ్ర్)  లేదా షిర్క్ (బహుదైవారాధన) చేస్తున్నారు.” (అహ్మద్, అబూ దావూద్, అత్తిర్మిథీ)
ఉమర్ బిన్ ఖత్తాబ్ రదియల్లాహు అన్హు ఉల్లేఖించిన ఒక ప్రామాణిక హదీథులో ప్రవక్త సల్లల్లాహు అలైహి వసల్లం ఇలా పలికారు: 

( مَنْ كَانَ حَالِـفاً فَلْـيَـحْلِفْ بِاللهِ أَوْ لَـيَـصْمُتْ )

మన్ కాన హాలిఫన్ ఫల్ యహ్ఫలిఫ్ బిల్లాహి అవ్ లయస్ముత్
 “ఎవరైతే ప్రమాణం చేయాలనుకుంటారో, వారు అల్లాహ్ పేరు పై ప్రమాణం చేయాలి లేదా నిశ్శబ్దంగా ఉండాలి.”
తర్వాత ఆయన ఇలా పలికారు:
( مَنْ حَـلَـفَ بِالأَمانَـةِ فَـلَيْسَ مِـنَّا )

మన్ హలఫ బిఅమానతి ఫలైస మిన్నా
“ఎవరైతే నమ్మకం పేరుపై ప్రమాణం చేస్తారో, అలాంటి వారు మాలోని వారు కారు”. అబూ దావూద్.
ఇంకా ఆయన ఇలా పలికారు:
 ( أَخْـوَفُ مَا أَخَافُ عَلَـيْـكُمُ الشِّـرْكُ الْأَصْـغَرُ )
అఖ్వఫు మా అఖాఫు అలైకుముష్షిర్కుల్ అస్గరు
“మీ గురించి నేను ఎక్కువగా భయపడేది అల్పమైన షిర్కు గురించే” 
అపుడు అల్పమైన షిర్కు గురించి అడుగగా, ఆయనిలా జవాబిచ్చారు:

 “అర్రియా (నలుగురికి చూపించే ప్రదర్శనాబుద్ధి)”

ఇంకా ఆయన ఇలా పలికారు,
 ( لَا  تَـقُولُوْا :  مَا  شآءَ الله وَ شآءَ فُلاَنٌ،  وَ لَكِنْ  قُـوْلُوْا  مَا  شآءَ  اللهُ ،  ثُمَّ  شآءَ  فُلَانٌ )

లాతఖూలూ మాషాఅ అల్లాహు  వ షాఅ ఫలానున్ వ లాకిన్ ఖూలూ మాషాఅ అల్లాహు  థుమ్మ షాఅ ఫులానున్
అల్లాహ్ తలిచినా మరియు ఫలానా ఫలానా తలిచినా అని పలకవద్దు. అయితే అల్లాహ్ తలిచినా అని పలికి, ఆ తర్వాత ఫలానా ఫలానా తలిచినా అని పలకండి.
నసాయి హదీథు గ్రంథంలో నమోదు చేయబడిన అబ్దుల్లాహ్ బిన్ అబ్బాస్ రదియల్లాహు అన్హుమా ఉల్లేఖించిన హదీథులో ఒకతను ప్రవక్త సల్లల్లాహు అలైహి వసల్లంతో ఇలా అన్నారు, “అల్లాహ్ తలిచినా మరియు మీరు తలిచినా ... ” అది వింటూనే ప్రవక్త సల్లల్లాహు అలైహి వసల్లం తీవ్రంగా ఇలా పలికారు,
( أَجَـعَـلْـتَـنِي  للهِ  نِدَّا ،   بَلْ  مَا  شآءَ  اللهُ  وَحْدَهُ )

అజఅల్తనీ లిల్లాహి నిద్దా బల్ మాషాఅ అల్లహు వహ్దహు 

“నన్ను అల్లాహ్ కు సాటివానిగా చేసావా? ‘అల్లాహ్ ఏది తలిచినా’ అని మాత్రమే నీవు పలికి ఉండవలసింది.”
పై హదీథులన్నీ స్పష్టం చేస్తున్న విషయం ఏమిటంటే ప్రవక్త సల్లల్లాహు అలైహి వసల్లం అల్లాహ్ యొక్క ఏకత్వం పైనే నిలబడినారు మరియు తన సమాజాన్ని మేజర్ మరియు మైనరు షిర్కులు చేయవద్దని నివారించారు. తన సమాజం పరలోక కఠిన శిక్షల నుండి మరియు నరకయాతనల నుండి కాపాడుకోవటానికి ఆయన సంరక్షణ పొందాలని మరియు పటిష్టమైన ఈమాన్ (విశ్వాసం) కలిగి ఉండాలని ఆయన ఆకాంక్షించేవారు. ఆయనకు అల్లాహ్ మఖామె మహ్మూద్ స్థానం ప్రసాదించుగాక. ఆయన అల్లాహ్ సందేశాన్ని ప్రజలకు అందజేసారు, అల్లాహ్ యొక్క భయభక్తులతో జీవించే దారిని తన సమాజానికి చూపారు మరియు అల్లాహ్ దాసులతో చిత్తశుద్ధితో వ్యవహరించారు. అంతిమ దినం వరకు అల్లాహ్ ఆయనపై తన దీవెనలు కురిపించుగాక. ఇస్లామీయ జ్ఞానం కలిగి ఉన్న హజ్ యాత్రికులు, మక్కహ్ – మదీనహ్ పవిత్ర సరిహద్దులలో నివసించేవారు ఇతరులకు షరిఅహ్ జ్ఞానాన్ని అందజేయాలి మరియు ఇతరులను షిర్క్ నుండి, ఘోరమైన పాపాల నుండి, అల్లాహ్ నిషేధించిన వాటి నుండి ఆపాలి. ప్రజలను అంధవిశ్వాసాల నుండి వెలుగులోనికి తీసుకు రావటానికి, అలాంటి వాటిని వారు బహిరంగంగా తెలియజేయాలి మరియు సుస్పష్టంగా వివరించాలి. ఆ విధంగా వారు ఇతరులకు ఇస్లాం గురించి బోధించే మరియు ఈమాన్ గురించి వివరించే తమ కర్తవ్యాన్ని పూర్తి చేసుకోగలుగుతారు. దీని గురించి ఖుర్ఆన్ లో అల్లాహ్ యొక్క ప్రకటన ఇలా ఉంది:
وَإِذۡ  أَخَذَ  ٱللَّهُ  مِيثَٰقَ  ٱلَّذِينَ  أُوتُواْ  ٱلۡكِتَٰبَ  لَتُبَيِّنُنَّهُۥ  لِلنَّاسِ  وَلَا  تَكۡتُمُونَهُۥ
వ ఇద్ అఖదల్లాహు మీథాఖల్లదీన ఊతూల్ కితాబ లతుబయ్యినున్నహు లిన్నాసి వలా తక్తుమూనహు
మరియు (గుర్తుచేసుకోండి!) ఎవరికైతే గ్రంథం ప్రసాదించబడినదో, వారితో అల్లాహ్ “దీనిని ప్రజలకు తప్పనిసరిగా బోధించాలి మరియు దీనిని దాచరాదు”అని ప్రమాణం తీసుకున్నాడు. అయితే వారు దానిని తమ వీపుల వెనుకకు విసిరివేసారు మరియు దానికి బదులుగా స్వల్ప మూల్యాన్ని పొందారు. వారి ఏమి ఖరీదు చేస్తున్నారో, అది ఎంత చెడ్డదో కదా! 3:187

పరలోకంలోని సుఖసంతోషాలకు బదులు ఈ ప్రపంచంలోనే ఎంజాయ్ చేయాలనే సంకల్పంతో నిజాన్ని దాచటం ద్వారా హద్దుమీరిపోయిన పూర్వ గ్రంథ ప్రజల మార్గాన్ని అనుసరించకుండా మన సమాజ పండితులను హెచ్చరించడమే పై ఆయతు యొక్క ఉద్దేశ్యం. 
దీని గురించి ఖుర్ఆన్ అల్లాహ్ ప్రకటన ఇలా ఉంది:
إِنَّ ٱلَّذِينَ يَكۡتُمُونَ مَآ أَنزَلۡنَا مِنَ ٱلۡبَيِّنَٰتِ وَٱلۡهُدَىٰ مِنۢ بَعۡدِ مَا بَيَّنَّٰهُ لِلنَّاسِ فِي ٱلۡكِتَٰبِ أُوْلَٰٓئِكَ يَلۡعَنُهُمُ ٱللَّهُ وَيَلۡعَنُهُمُ ٱللَّٰعِنُونَ ١٥٩ إِلَّا ٱلَّذِينَ تَابُواْ وَأَصۡلَحُواْ وَبَيَّنُواْ فَأُوْلَٰٓئِكَ أَتُوبُ عَلَيۡهِمۡ وَأَنَا ٱلتَّوَّابُ ٱلرَّحِيمُ ١٦٠
ఇన్నల్లదీన యక్తుమూన మా అంజల్నా మినల్ బయ్యినాతి వల్హుదా మింబఅది మా బయ్యన్నాహు లిన్నాసి ఫిల్కితాబి ఉలాయిక యల్ అనుహుముల్లాహు వ యల్ అనుహుముల్లాయినూన్ , ఇల్లల్లదీన తాబూ వ అస్లహూ వ బయ్యనూ ఫ ఉలాయిక అతూబు అలైహిమ్ వ అనాత్తవ్వాబుర్రహీం
నిశ్చయంగా, ఎవరైతే మేము అవతరింపజేసిన స్పష్టమైన సూచనలను మరియు హితబోధలను - ప్రజల కొరకు దివ్యగ్రంథంలో విశదపరచిన తర్వాత కూడా - మరుగు పరుస్తారో, అలాంటి వారిని అల్లాహ్ శపిస్తాడు మరియు శపించేవారూ శపిస్తారు. కానీ, ఎవరైతే పశ్చాత్తాపపడి, తమను తాము సంస్కరించుకుని, (దాచిన సత్యాన్ని)బహిరంగపరుస్తారో, అలాంటి వారి పశ్చాత్తాపాన్ని నేను స్వీకరిస్తాను. మరియు నేను  మాత్రమే పశ్చాత్తాపాన్ని స్వీకరించేవాడను, అపార కృపాశీలుడను 2:159-160

అనేక హదీథులు మరియు ఖుర్ఆన్ ఆయతులు ప్రజలను అల్లాహ్ మార్గం వైపు ఆహ్వానిస్తున్నాయి. అల్లాహ్ మార్గం వైపు వారిని పిలవటమనేది చాలా మంచి గుణం మరియు అతి ముఖ్యమైన బాధ్యత. అంతిమ దినం వరకు ప్రవక్తలందరి మరియు వారి అనుచరులందరి మార్గం ఇదే. 
దీని గురించి అల్లాహ్ యొక్క ప్రకటన ఇలా ఉంది:

وَ مَنۡ  أَحۡسَنُ  قَوۡلٗا  مِّمَّن  دَعَآ  إِلَى  ٱللَّهِ  وَعَمِلَ  صَٰلِحٗا  وَ قَالَ  إِنَّنِي  مِنَ  ٱلۡمُسۡلِمِينَ ٣٣
వ మన్ అహ్సను ఖౌలమ్మిమ్మన్ దఆ ఇలల్లాహి వ అమిల సాలిహన్ వఖాల ఇన్ననీ మినల్ ముస్లిమీన్  
అల్లాహ్ వైపు పిలుస్తూ, సత్కార్యాలు చేస్తూ, ‘నేను ముస్లింని’ అనే పలికేవాని మాట కంటే మంచి మాట మరెవరిది కాగలదు? 41:33

అల్లాహ్ యొక్క మరో ప్రకటన:

قُلۡ  هَٰذِهِۦ  سَبِيلِيٓ  أَدۡعُوٓاْ  إِلَى  ٱللَّهِۚ  عَلَىٰ  بَصِيرَةٍ  أَنَا۠  وَمَنِ  ٱتَّبَعَنِيۖ   وَسُبۡحَٰنَ  ٱللَّهِ  وَمَآ  أَنَا۠  مِنَ  ٱلۡمُشۡرِكِينَ ١٠٨
ఖుల్ హాఅదిహీ సబీలీ అద్ఊ ఇలల్లాహి అలా బసీరతిన్ అనా వ మనిత్తబఅని వ సుబ్హానల్లాహి వ మా అన మినల్ ముష్రికీన్ 
(ఓ ప్రవక్తా) నువ్వు వాళ్ళకు చెప్పు: “నా మార్గమైతే ఇదే. నేనూ, నా అనుయాయులు పూర్తి అవగాహనతో, దృఢనమ్మకంతో అల్లాహ్ వైపు పిలుస్తున్నాము. అల్లాహ్ పరమ పవిత్రుడు. నేను అల్లాహ్ కు సాటి కల్పించేవారిలోని (షిర్క్ చేసే) వాడిని కాను” 12:108

ప్రవక్త సల్లల్లాహు అలైహి వసల్లం ఇలా పలికారు: 
(مَـنْ  دَلَّ  عَـلَى  خَيْـرٍ  فَـلَـهُ  مِـثْـلُ  أَجْـرٍ  فَاعِـلِـهِ )

మన్ దల్ల అలా ఖైరిన్ ఫలహు మిథ్లు అజ్రిన్ ఫాయిలిహి 
ఎవరైతే మంచి వైపు దారి చూపుతారో, వారి మాటను అనుసరించి ఆ మంచి పని చేసిన వారికి లభించేటంతటి ప్రతిఫలం వారికి కూడా లభిస్తుంది.
ఇంకా అలీ రదియల్లాహు అన్హు ఉల్లేఖించిన ఒక హదీథులో ప్రవక్త సల్లల్లాహు అలైహి వసల్లం ఇలా పలికారు:

 ( لأَنْ يَـهـْدَيَ اللهُ بِكَ رَجُلاً وَاحِداً خَيْـرٌ لَكَ مِنْ حُـمْرِ النَّـعَـمِ ) 

అన్ యహ్దయల్లాహు బిక రజులన్ వాహిదన్ ఖైరుల్లక మిన్ హుమ్రిన్నఅమి 
ఒకవేళ మీ ద్వారా అల్లాహ్ ఏ ఒక్క వ్యక్తికైనా సన్మార్గం చూపితే, (అతి విలువైన) ఎర్రటి ఆడ ఒంటెల కంటే అది చాలా ఉత్తమమైనది. 
అనేక ఖుర్ఆన ఆయతులు మరియు హదీథులు ఈ విషయాన్ని మాటిమాటికీ పునరుద్ఘాటిస్తున్నాయి. పండితులు మరియు అల్లాహ్ అంటే భయభక్తులు కలిగి ఉన్న వ్యక్తులు ప్రజలను అల్లాహ్ వైపు ఆహ్వానించటంలో ఎక్కువగా శ్రమించవలెను మరియు అల్లాహ్ దాసులకు మోక్షం పొందే మార్గాన్ని చూపటంలో మరియు విధ్వంసం నుండి వారిని కాపాడుకోవటంలో మీక వీలైన ప్రతి ప్రయత్నమూ చేయవలెను. ఈ గురుతర బాధ్యతకు చాలా ఎక్కువ ప్రాధాన్యత ఉంది – ముఖ్యంగా ఈ కాలంలో. ఎందుకంటే ఈనాడు ప్రాపంచిక కోరికల గురించే ప్రజలు ఎక్కువగా పట్టించుకుంటున్నారు, దారి తప్పించే అనేక ఆకర్షణలు మరియు దుర్వ్యసనాలు సుడిగాలి వలే ప్రజలను తమవైపు లాక్కంటున్నాయి. సత్యం వైపు ఆహ్వానించేవారి సంఖ్య రాను రానూ తగ్గిపోతుండగా, నాస్తికత్వం మరియు మతాతీతం (సెక్యులరిజం) వంటి తప్పుడు దార్ల వైపు పిలిచే వారి సంఖ్య రోజురోజుకూ పెరిగి పోతున్నది. అల్లాహ్ యే సంరక్షకుడు. అల్లాహ్ ను మించిన అధికారం మరియు శక్తి ఇంకెవ్వరి దగ్గరా లేదు. ఆయన మహోన్నతుడు, అత్యంత శక్తిమంతుడు.
హజ్ యాత్రికుడు మక్కహ్ లో ఉన్నంత కాలం స్థిరంగా అల్లాహ్ ను స్మరించుకుంటూ, ఆయనకు విధేయత చూపుతూ, మంచి పనులు చేస్తూ కాలం గడపవలెను. 
నిర్ణీత సమయాలలో మస్జిదె హరాంలో జమాతుతో నమాజులు చేయవలెను. వీలయినన్ని ఎక్కువ సార్లు కఅబహ్ గృహ తవాఫ్ చేయవలెను. పవిత్ర సరిహద్దులలో చేసే ప్రతి మంచి పనీ అనేక రెట్ల పుణ్యాలను సంపాదించి పెడ్తుంది. అలాగే పవిత్ర సరిహద్దులలో చేసే ప్రతి పాపకార్యం, చెడు పనీ అనేక రెట్ల కఠిన శిక్షకు గురి చేస్తుంది. హజ్ యాత్రికుడు వీలయినంత ఎక్కువగా ప్రవక్త ముహమ్మద్ సల్లల్లాహు అలైహి వసల్లం పై దరూద్ పంపుతూ ఉండవలెను. 
వీడ్కోలు తవాఫ్ అందరిపై తప్పనిసరి – బహిష్టులో ఉన్న లేదా పురుటి రక్తస్రావంతో ఉన్న స్త్రీలపై తప్ప:

మక్కహ్ వదిలి వెళ్ళాలని నిశ్చయించుకున్న తర్వాత, హజ్ యాత్రికులు విధిగా వీడ్కోలు తవాఫ్ చేయాలి. దీని వలన వారు తమ చివరి ఘడియలను కఅబహ్ గృహం వద్ద గడపవచ్చు. అయితే బహిష్టులో ఉన్న స్త్రీలు మరియు పురుటి రక్తస్రావంతో ఉన్న స్త్రీలకు ఈ వీడ్కోలు తవాఫ్ నుండి మినహాయింపు ఉంది. అబ్దుల్లాహ్ ఇబ్నె అబ్బాస్ రదియల్లాహు అన్హుమా ఉల్లేఖించిన ఈ హదీథును బట్టి, వారి కొరకు ఈ తవాఫ్ తప్పని సరి కాదు: “తమ చివరి ఘడియలను కఅబహ్ గృహం వద్ద గడపమని ప్రవక్త సల్లల్లాహు అలైహి వసల్లం తన సహచరులను ఆదేశించారు. అయితే రక్తస్రావంతో ఉన్న మహిళలకు ఆయన దీని నుండి మినహాయింపు ఇచ్చారు. మస్జిదె హరాంను వదులుతూ, కఅబహ్ గృహానికి వీడ్కోలు చెప్పిన తర్వాత, అతను తిన్నగా మక్కహ్ నుండి బయటికి వెళ్ళిపోవలెను. మరలా వెనక్కు వెళ్ళరాదు. అలా చేయటం ప్రవక్త ముహమ్మద్ సల్లల్లాహు అలైహి వసల్లం సున్నతులో మరియు సహాబాల పద్ధతిలో లేదు. అది ఒక మతభ్రష్టత మాత్రమే. 
దీని గురించి ప్రవక్త సల్లల్లాహు అలైహి వసల్లం ఇలా పలికారు,
 ( مَنْ عَـمِـلَ عَمَلاً لَـيْـسَ عَـلَـيْـهِ أَمْرُنَا فَـهُـوَ رَدٌّ )

మన్ అమిల అమలన్ లైస అలైహి అమ్రునా ఫహువ రద్దున్ 

ఎవరైనా మా విధానానికి (షరిఅహ్ కు) బయట ఏదైనా చేస్తే, అది తిరస్కరించబడుతుంది.”

ఆయనింకా ఇలా అన్నారు,
( إِيَّاكُمْ  وَ مُـحْدَثَاتِ الْأُمُـوْرِ، فَـإِنَّ كُـلَّ مُـحْدَثَـةٍ بِـدْعَـةٍ ، وَ كُـلَّ بِدْعَـةٍ ضَلاَلَـةٌ )

ఇయ్యాకుం వ ముహ్దథాతిల్ ఉమూరి ఫఇన్న కుల్ల ముహ్దథతిన్ బిద్అతిన్ వ కుల్ల బిద్అతిన్ దలాలతున్  

ధర్మంలో నూతన కల్పితాలు కల్పించడం మానుకోవలెను. ప్రతి నూతన కల్పితమొక మతభ్రష్టత్వం మరియు ప్రతి మతభ్రష్టత్వం తప్పుడు దారి వైపు తీసుకువెళ్తుంది.
నిలకడగా ఆయన ధర్మాన్ని అనుసరించేలా అల్లాహ్ మనకు సహాయపడుగాక. ఆయనను వ్యతిరేకించడం నుండి మమ్ముల్ని కాపాడుగాక. నిశ్చయంగా ఆయన చాలా ఉదారవంతుడు మరియు మహోన్నతుడూను.

